
Xatırladaq ki, Prezident İlham 
Əliyev ötən il oktyabrın 29-da 
“Azərkosmos” Açıq Səhmdar 
Cəmiyyətinin sədri Rəşad 
Nəbiyevi ABŞ-ın paytaxtı Va-
şinqton şəhərində Beynəlxalq 
Astronavtika Federasiyasının 
Baş Assambleyasının bu qərarı 
ilə əlaqədar qəbul edərkən 
bir çox məqamlardan söz aç-
mış və ölkə mütəxəssislərinin 
kosmik tədqiqatlar sahəsində 
əldə etdiyi nailiyyətləri yüksək 
qiymətləndirmişdir. 

Dövlət başçımız xüsusilə 
vurğulamışdır ki, bu konqres 
yeni, müasir texnologiyalar 
sahəsində dünya miqyasında 
ən mötəbər beynəlxalq tədbirdir. 
Bu tədbirin əhəmiyyətini sübut 
edən məqamlardan biri də odur 
ki, konqresin işində Amerikanın 
vitse-prezidenti cənab Pens 
iştirak etmişdir: “Növbəti konq-
resin Azərbaycanda keçirilməsi 
haqqında qərarın dəstəklənməsi, 
əlbəttə ki, ölkəmizin siyasi nüfu-
zunun artmasının təzahürüdür, 
Azərbaycana olan inamın 
nəticəsidir. Yadımdadır, bu ilin 
iyul ayında Beynəlxalq Astronav-
tika Federasiyasının prezidenti 
Azərbaycanda səfərdə idi. Mən 
onu qəbul etmişdim və ona öz 
niyyətimizi bildirmişdim ki, biz 

çox istəyirik, növbəti konqres 
Bakıda keçirilsin. Çünki biz hesab 
edirik ki, bu, ədalətli olar. Çünki 
Azərbaycanda son illər ərzində 
müasir texnologiyalar, kosmik 
sənaye sahələrində əldə edil-
miş uğurlar, doğrudan da, çox 
təsirlidir. Gənc müstəqil ölkə 
üçün qısa müddət ərzində belə 
nailiyyətlərin əldə edilməsi böyük 
hadisədir. İndi bizim 3 peykimiz 
var və Azərbaycanda kosmik 
sənaye inkişaf edir. Azərbaycan 
dünyanın kosmik klubunun 
məhdud sayda olan üzvlərindən 
biridir”.

“Azərkosmos” Açıq Səhmdar 
Cəmiyyətinin sədri Rəşad 
Nəbiyev isə dövlət başçımızla 
görüşdə təkcə rəhbərlik etdi-
yi qurumun nailiyyətlərindən 
deyil, ümumiyyətlə, ölkəmizin 
qazandığı uğurlardan söz aç-
mışdı. Qeyd etmişdir ki, kosmik 
sənayenin özünü uğurlu edən 
əsas meyarlardan biri insan 
amilidir. Son illərdə Azərbaycanda 
təhsilə göstərilən diqqət və qayğı 
nəticəsində bu gün ölkəmizdə 
kifayət qədər bacarıqlı, texniki 
bilikləri və vərdişləri olan yeni 
bir nəsil formalaşmaqdadır. Ən 
önəmli məsələ isə odur ki, onlar 
öz Vətənini, xalqını sevən bir 
nəsildir.

Təbii ki, Azərbaycanda 
kosmik tədqiqatların aparıl-
ması təcrübəsinin çox böyük 
tarixi vardır. Nəsirəddin Tusi-
nin Marağa rəsədxanası da, 
Sovet dönəmində yaradılmış 
Şamaxı rəsədxanası da dünya 
astronomiyasına böyük töhfələr 
vermişdir. Ancaq gənc müstəqil 
Azərbaycanın alimlərinin kos-
mik tədqiqatlar sahəsində əldə 
etdikləri nailiyyətlər dövlətimizin 
inkişafına və beynəlxalq 
aləmdəki nüfuzunun artmasına 
daha böyük zəmin yaradır. Çünki 
bu gün kosmik tədqiqatlar bizim 
üçün daha vacibdir. Belə ki, 

kosmosda təmsil olunmaq məhz 
bizim kimi müharibə şəraitində 
yaşayan, bədxahları çox olan 
ölkələrə lazımdır. Mütəxəssislərin 
fikrincə, Ermənistanla münaqişə 
şəraitində yaşayan, coğrafi 
mövqeyi ilə seysmik aktiv zona-
da yerləşən və təbii-fövqəladə 
hadisələrin baş verməsi hər an 
gözlənilən Azərbaycan üçün 
dövlətin təhlükəsizliyinə və 
ərazi bütövlüyünün qorunması-
na xidmət edən genişmiqyaslı 
layihələrin həyata keçirilməsi, 
Yerin təkinin, meşə və su ehtiyat-
larının qiymətləndirilməsi, etibarlı 
rabitə və informasiya şəbəkəsinin 
yaradılması, müxtəlif ekoloji 
problemlərin həlli, əldə edilmiş 
məlumatlardan istifadə, ölkəmiz 
üçün kosmik sistemin fəaliyyətini 
tənzimləyən kosmik sənaye 
infrastrukturunun inkişafı ilə öz 
səmərəli nəticələrini verə bilər. 

“Azərkosmos”un mətbuat 
üçün yaydığı məlumatlardan 
oxuyuruq ki, kosmosa rabitə 
peykləri göndərmiş Azərbaycan 
dövləti məhz həmin aktuallıqları 
əsas götürmüşdür. Bizim peyk 
layihələrimizin qarşısında duran 
vəzifələr olduqca konkret və 
aydındır. Birinci vəzifə ölkənin in-
formasiya və milli təhlükəsizliyinin 
təmin edilməsinə xidmət 
etməkdir. Burada çoxlu məqamlar 
var və onlardan birini yada sal-
maq kifayətdir. Belə ki, ermənilər 
işğal edilmiş Azərbaycan 
ərazilərində beynəlxalq hüququn 
norma və prinsiplərini ayaq altına 
ataraq, minbir oyundan çıxırlar. 
Ona görə də biz kosmosdakı 

peyklərimiz vasitəsilə ölkəmizin 
bütün ərazisini nəzarət altında 
saxlayır, əldə edilən məlumatları 
dövlət qurumlarına və müvafiq 
beynəlxalq təşkilatlara təqdim 
edirik. Məsələn, bu yaxınlarda 
ermənilərin Şuşa şəhəri ətrafında 
meşələri qıraraq Azərbaycan 
təbiətinə vurduğu ziyanın miqya-
sını ictimailəşdirmişdik.

Bildirilir ki, ikinci mühüm 
vəzifəmiz sosial-iqtisadi inkişafa 
dəstək verməkdir. Məlum oldu-
ğu kimi, cənab Prezident İlham 
Əliyev dövlət başçısı seçildikdən 
cəmi bir neçə ay sonra 
“Azərbaycan Respublikası Regi-

onlarının sosial-iqtisadi inkişafı” 
Dövlət Proqramını imzalamışdı. 
İndi həmin proqramların dördün-
cüsü icra olunur. Cənab Preziden-
tin əsas məqsədi odur ki, ölkədə 
əkinəyararlı torpaq sahələrindən 
məqsədəuyğun şəkildə istifadə 
edilsin. Bunun üçünsə, torpaq-
ların dəqiq hesabı aparılmalı, 
kadastr müəyyən edilməlidir. 
Həmin prosesdə mütəxəssislərin 
ən yaxın köməkçisi kosmosdan 
çəkilmiş şəkillər və aparılmış 
kosmik tədqiqatlardır. 

Üçüncü məqsədimiz elmi 
tədqiqatların aparılmasına 
dəstək vermək və kadr potensi-
alımızı inkişaf etdirməkdir. Heç 
kəsə sirr deyil ki, Azərbaycan 
dövləti beynəlxalq aləmdə gedən 
elmi-texniki tərəqqinin sürəti ilə 
ayaqlaşmaq üçün lazım olan 
bütün addımları atır. Bunun üçün 
isə mütləq kosmik ailənin üzvü ol-
maq, Yer planetindən kənarda da 
tədqiqatlar aparmaq lazımdır. Yeri 
gəlmişkən, Azərbaycan dövlətinin 
kosmosa ilk rabitə-informasiya 
peykini göndərdiyi gün xalqımı-
zı təbrik edən Prezident İlham 
Əliyev həmin peykin buraxıl-
masına nə qədər sevinmişdisə, 
“Azərkosmos”da çalışanların 
hamısının yerli kadrlar olmasını 
biləndə də bir o qədər fəxr etmiş-
di. Fikrimizcə, bu, xalqın intel-
lektual səviyyəsinin artmasına 
Heydər Əliyev münasibətinin yeni 
təzahürü idi. 

Dördüncü vəzifəmiz 
beynəlxalq kosmik təşəbbüslərdə 
Azərbaycan adından iştirak 
edərək, ölkəmizin beynəlxalq 

imicinin yüksəldilməsinə xidmət 
etməkdir. Mən bir vətəndaş 
olaraq fəxr edirəm ki, beynəlxalq 
təşkilatların hamısının keçirdi-
yi sorğunun nəticələrinə görə 
dövlətimizin və Prezidentimizin 
reytinqi ən yüksək yerlərdə 
göstərilir. Mən fəxr edirəm ki, Yer 
planetindən kənarda fəaliyyət 
göstərən, tədqiqat aparan 
peyklərin arasında üzərində 
üçrəngli Azərbaycan bayrağının 
təmsil olunduğu rabitə peykimiz 
də var. 

“Azərkosmos”un növbəti 
vəzifəsi kosmik layihələrə sərf 
edilən vəsaitlərin kommersiya 

fəaliyyəti ilə geri qaytarılmasını 
təmin etməkdir ki, bu sahədə 
də gözlənilən nəticələrə nail 
oluruq. Məlumat verilir ki, 
“Azərkosmos”un gəlirlərinin 89 fa-
izi məhz xidmətlərin ixracatından 
formalaşır. Üstəlik, kosmik ailənin 
üzvü olmaq nə qədər şərəfli olsa 
da, bir o qədər də məsuliyyətlidir. 
Çünki bu gün dünyada gedən 
ictimai-siyasi proseslər təkcə 
siyasətdə və iqtisadiyyatda 
deyil, eləcə də elmi-texniki 
tədqiqatlarda, deməli, kosmosda 
da güclü rəqabət yaradır. İndi 
artıq kosmosda 80 ölkənin rabitə 
peyki vardır və bu göstəricinin 
durmadan artacağı şəksizdir. Bu 
isə o deməkdir ki, “Azərkosmos” 
yeni tendensiyalar üzərində 
işləməlidir. Bu, rəqabətə davam 
gətirə bilmək üçün lazımdır. Eyni 

zamanda, dünya alimləri kos-
mosu və kosmik xidmətləri daha 
ucuz, sadə və əlçatan etməkdən 
ötrü yollar axtarırlar. 

Bu gün beynəlxalq aləmdə 
bahalı optik peyklər vasitəsilə 
hər gün, hər saat çox bö-
yük həcmlərdə peyk təsvirləri 
çəkilir, serverlərdə saxlanılır 
və müştərilərə satılaraq böyük 
həcmdə gəlir əldə edilir. La-
kin qabaqcıl proqram təminatı 
vasitəsilə həmin təsvirləri emal 
edərək hazırlanan analitik 
təhlillər, tətbiqetmələr və texniki 
həllər “informasiya məhsulları”nın 
bazar dəyəri məsələsində yeni 
nəticələr ortaya qoyur. Bu isə 
“Azərkosmos” da daxil olmaqla, 
kosmik sənayenin bütün iştirak-
çılarından yeni yanaşma, yeni 
metod və strategiyalar tələb edir. 
Əminik ki, təşkilatımız həmin ça-
ğırışlara cavab verə biləcək bütün 

addımları atmağa qadirdir.
Məlum olduğu kimi, 

Azərbaycan Respublikası 73-
cü Beynəlxalq Astronavtika 
Konqresinə evsahibliyi etmək 
üçün öz namizədliyini irəli sür-
müşdü. Ölkəmizin beynəlxalq 
aləmdəki nüfuzunun artmasının, 
respublikamızın ən islahat-
çı ölkə nüfuzu qazanmasının 
və mütəxəssislərimizin bu 
istiqamətdə apardığı təbliğat və 
təşviqat işlərinin nəticəsidir ki, 
Beynəlxalq Astronavtika Fede-
rasiyası adıçəkilən konqresə 
Bakının evsahibliyi etməsi barədə 
qərar qəbul edib. Həmin ədalətli 
qərar xalqımız və dövlətimiz üçün 
təkcə sevincli xəbər deyil, həm də 
fəxr edə biləcəyimiz növbəti bir 
qiymətləndirmədir.

“Azərkosmos”dan bildirirlər ki, 
əslində, burada qeyri-adi heç nə 
yoxdur. Çünki Azərbaycan inkişaf 
etməkdə olan ölkələr arasında 
ən sabit, ən çox islahatlar aparı-
lan, beynəlxalq aləmdə mövcud 
olan ən demokratik dəyərlərə 
xüsusi önəm verilən bir dövlətdir. 
Təsadüfi deyil ki, dünyada söz 
sahibi olan Azərbaycan hər il 
onlarca beynəlxalq konfranslara, 
sərgilərə, festivallara, eləcə də 
digər irimiqyaslı tədbirlərə evsa-
hibliyi edir.

Hazırladı:
İttifaq MİRZƏBƏYLİ, 

“Xalq qəzeti”

Mən bir beynəlxalq tədbirə də diqqət yetirmək 
istərdim. Bu da keçən il Vaşinqtonda keçirilmiş Dünya 
Astronavtika Konqresidir. Bu, astronavtika sahəsində 
ən mötəbər tədbirdir. Bu konqres çərçivəsində Dünya 
Astronavtika Konqresinin 2022-ci ildə Azərbaycanda 
keçirilməsi haqqında qərar qəbul edilmişdir. Bu da 
çox önəmli hadisədir – həm konqresin keçirilməsi 
böyük hadisədir, eyni zamanda, Bakı ilə bərabər, daha 
üç böyük şəhər bu yarışda iştirak edirdi – Rio-de-
Janeyro, Sinqapur və Dehli şəhərləri. Bu çətin yarışda 
Azərbaycan qalib gəldi. 

İlham ƏLİYEV
Azərbaycan Respublikasının Prezidenti

Azərbaycan dünyanın astronavtika 
alimlərini Bakıya toplayacaq

Dövlət başçısının yanında 2019-cu ilin yekunlarına həsr 
edilmiş müşavirədə Azərbaycanın çoxsaylı uğurları 
barədə ətraflı söz açıldı. Prezident ötən il Vaşinqtonda 

keçirilmiş Dünya Astronavtika Konqresində qəbul edilmiş 
qərar barədə danışarkən qeyd etdi ki, bu, bizim gördüyümüz 
işlərə böyük diqqətdir və bütövlükdə Azərbaycana göstərilən 
növbəti etimaddır: “Onu da bildirməliyəm ki, təxminən 50 
il bundan əvvəl – 1973-cü ildə Sovet İttifaqında cəmi bir 
dəfə Dünya Astronavtika Konqresi keçirilmişdir, özü də 
Bakı şəhərində. O vaxt Heydər Əliyevin səyləri nəticəsində 
sovet məkanında məhz Bakı bu konqresin keçirilməsi üçün 
seçilmişdir. Təxminən 50 ildən sonra növbəti dəfə Bakıda bu 
konqres keçiriləcək, artıq müstəqil Azərbaycanın paytaxtı 
Bakı şəhərində”.

Təsadüfi deyil ki, keçən il 40-dan çox 
dövlət və hökumət başçısı həm ikitərəfli, 
həm də beynəlxalq tədbirlərdə iştirak etmək 
üçün Azərbaycana səfərə gəlib. Prezident 
İlham Əliyevin qonşu ölkələrin dövlət və 
hökumət başçıları ilə çoxsaylı görüşləri olub. 
Qonşu dövlətlərlə çox möhkəm və qarşılıqlı 
maraqlar əsasında formalaşmış əlaqələr 
keçən il daha da möhkəmlənib. Avropa 
İttifaqı Şurasının prezidenti Azərbaycanda 
səfərdə olub, nəticədə qarşılıqlı əlaqələrin 
möhkəmlənməsinə yeni töhfə verilib. 

Bütün bunlar barədə yanvarın 13-də 
Prezident İlham Əliyevin yanında 2019-cu ilin 
yekunlarına həsr olunmuş müşavirədə geniş 
söhbət açıldı. Azərbaycan lideri ölkəmizin 
dünyada sabitlik və inkişaf adası olduğu-
nu qeyd etdi. Bunları eşitmək bir vətəndaş 
olaraq hamımız üçün xoşdur. Prezident İlham 
Əliyevin rəhbərliyi ilə Azərbaycanın qazandığı 
hər bir uğur bizi sevindirir. 

Müşavirədə dövlət başçısı Azərbaycanın 
keçən il Türkdilli Dövlətlərin Əməkdaşlıq 
Şurasının və Qoşulmama Hərəkatının 
zirvə görüşlərinə evsahibliyi etdiyini, hər 
iki təşkilata sədrliyi öz üzərinə götürdüyü-
nü bildirdi. 120 üzv ölkənin yekdil qərarı 
ilə Azərbaycanın BMT-dən sonra bu ikinci 
böyük beynəlxalq təsisat olan Qoşulmama 
Hərəkatına sədrlik edəcəyini xüsusilə vurğu-
ladı. Bu, bir daha onu göstərir ki, beynəlxalq 
arenada Azərbaycana yüksək səviyyədə 
hörmət və etimad göstərilir.

Dünya dini liderlərinin II Zirvə görü-
şü də ölkəmizdə keçirilib. Azərbaycana 
gəlmiş 70 ölkənin dini liderləri 

dinlərarası, mədəniyyətlərarası dialoq 
sahəsində ölkəmizin təcrübəsini yüksək 
qiymətləndiriblər. Azərbaycanda UNESKO-
nun Dünya İrs Komitəsinin sessiyası keçirilib. 
Bu sessiya çərçivəsində Şəki Xan Sarayı, 
Şəkinin mərkəzi hissəsi UNESKO-nun Dünya 
İrs Siyahısına daxil edilib. Bununla bağlı 
Prezident bildirdi: “Hesab edirəm ki, bu, 
çox böyük hadisədir. Çünki bu günə qədər 
Qobustan və İçərişəhər, Şirvanşahlar sarayı 
bu mötəbər siyahıya daxil edilmişdir. Hesab 
edirəm ki, Şəki Xan Sarayının bu siyahıda 
olması həm ədalətlidir, həm də bizim növbəti 
böyük uğurumuzdur”.

Prezident İlham Əliyev Dünya Astronav-
tika Konqresinin 2022-ci ildə Azərbaycanda 
keçiriləcəyini də diqqətə çatdırdı. Onun 
sözlərinə görə, tədbirə evsahibliyi etmək 
üçün Bakı ilə bərabər Rio-de-Janeyro, Sinqa-
pur və Dehli kimi üç böyük şəhər də yarışıb. 
Lakin bu çətin yarışda da Azərbaycan qalib 
gəlib. Prezident təxminən 50 il əvvəl – 1973-
cü ildə Sovet İttifaqında cəmi bir dəfə Dünya 
Astronavtika Konqresinin keçirildiyini və onun 
Bakı şəhərində baş tutduğunu qürur hissi ilə 
xatırlatdı.

Təbii ki, bunlar Azərbaycanın əldə etdiyi 
beynəlxalq uğurların heç də tam siyahısı 
deyil. Ölkəmiz özünün iqtisadi, siyasi, hərbi 
gücünü, eləcə də beynəlxalq nüfuzunu ilbəil 
artırmaqdadır. Bu siyasət isə ölkə ictimaiyyəti 
tərəfindən ciddi şəkildə dəstəklənir.

Nizami SÜLEYMANOV, 
tarix elmləri doktoru, professor

“Bu il Azərbaycan uğurla inkişaf edəcək”

Prezident nitqində ölkədə 
daha çox ailənin faydalandığı 
özünüməşğulluq proqramı ilə bağlı 
fikirlərini də bildirdi. Qeyd etdi ki, 
dünya praktikasında verilən vəsait 
nəticəsində təqribən 50 faiz uğurlu 
layihələr baş tutur: “Ona görə biz elə 
etməliyik ki, Azərbaycanda bu uğurlu 
layihələrin sayı və faizi daha da artıq 
olsun. Dünya Bankı mənim təklifimlə 
bu proqrama qoşulubdur”. 

Qeyd edək ki, dövlətimiz 
tərəfindən аztəminаtlı аilələrin 
sоsiаl müdаfiəsinin gücləndirilməsi 
ilə yаnаşı, оnlаrın аktiv əməyə 
cəlb еdilməsinə, məşğulluğunun 
təmin оlunmаsınа хüsusi diqqət 
yеtirilir. Bu bахımdаn Prеzidеnt 
İlhаm Əliyеvin 2017-ci ildə imzala-
dığı “Əhalinin özünüməşğulluğunun 
təmin olunması sahəsində əlavə 
tədbirlər haqqında” sərəncam dövlət 
məşğulluq siyasətində keyfiyyətcə 
yeni bir mərhələ açmışdır. Sənəd 
özünüməşğulluq fəaliyyəti ilə işsiz və 
işaxtaran şəxslərin ailə bizneslərini 
qurmalarına, əmək potensiallarının 
reallaşdırılması yolu ilə gəlirlərini 
artırmalarına, həmçinin kiçik və orta 
sahibkarlığın inkişafına xidmət edir.

Dövlət başçısının tapşırığı ilə 

Əmək və Əhalinin Sosial Müdafiəsi 
Nazirliyi tərəfindən həyata keçirilən 
özünüməşğulluq proqramı ölkəmizdə 
sosial müdafiə siyasətində pas-
siv tədbirlərdən aktiv tədbirlərə 
keçidin təmin olunmasına im-
kan verib. Respublikamızın hər 
yerində özünüməşğulluq proqramı 
çərçivəsində aktivlərlə təmin edilmiş 
vətəndaşlar öz ailə təsərrüfatlarını 
və bizneslərini qurmağa nail olublar. 
Qeyd edək ki, 2018-ci ildə respubli-
kada 7 min nəfərdən çox vətəndaş 
özünüməşğulluq proqramına cəlb 
edilmişdi. 2019-cu ildə isə daha çox 
vətəndaşın layihədən yararlanma-
sı nəzərdə tutuldu. Proqrama cəlb 
edilən işsiz və işaxtaranlar sırasında 
əlilliyi olanlara, aztəminatlı, çoxuşaqlı, 
şəhid, məcburi köçkün, ünvanlı dövlət 
sosial yardımı alan ailələrin üzvlərinə, 
penitensiar müəssisələrdə cəza 
çəkməkdən azad olunanlara və digər 
həssas qruplara üstünlük verildi.

Proqram çərçivəsində nazirlik 
tərəfindən verilən aktivlər hesabına 
respublikamızın şəhər və rayonla-
rında vətəndaşlar aktivlərlə təmin 
edilərək kiçik ailə təsərrüfatlarını ya-
radıblar. Həmin təsərrüfatların 84 faizi 
kənd təsərrüfatı (maldarlıq, quşçuluq, 

əkinçilik, arıçılıq, bağçılıq, istixana ya-
ratma və s.), qalan hissəsi xidmət və 
istehsal sahələrini əhatə edir. Proq-
ramla, həmçinin xalçaçılıq, misgərlik 
və s. üzrə də ailə təsərrüfatları 
yaradılıb.

Aztəminatlı ailələrin fərdi 
təsərrüfatlara sahib olmaları onla-
rın dövlət yardımından asılılığının 
aradan qalxmasına, öz zəhmətləri 
hesabına ailə gəlirlərini artırmalarına 
və sahibkarlığa çıxış imkanı qazan-
malarına, ölkədə kiçik ailə biznesinin 
genişlənməsinə şərait yaradıb. Eyni 
zamanda, bu təsərrüfatlar ölkədə 
qeyri-neft sektorunun inkişafına əlavə 
dəstək olmaqla, həmin sektorda 
məhsul istehsalının artımını da stimul-
laşdırıb. Verilmiş aktivlərdən səmərəli 
şəkildə istifadə etməklə aztəminatlı 
ailələrin öz kiçik ailə təsərrüflarını 
gözlənilən səviyyədə, uğurla qurma-
ları və bu təsərrüfatları daim inkişaf 
etdirməyə, genişləndirməyə çalış-
maları özünüməşğulluq proqramının 
icrası sahəsində müsbət təcrübənin 
formalaşdığını deməyə əsas yaradıb.

Müşavirədə Əmək və Əhalinin 
Sosial Müdafiəsi naziri Sahil Babayev 
məlumat verdi ki, özünüməşğulluq 
proqramı dövlət başçısının tapşırığına 

uyğun olaraq daha da genişləndirilib. 
2019-cu ildə proqrama cəlb edilənlər 
müvafiq təlimləri başa vurublar, öz 
biznes planlarını uğurla müdafiə 
ediblər və artıq əksəriyyəti aktivlərini 
alıb. Nazir dedi: “Aktivlərin paylanma 
prosesi davam edir və ayın sonuna 
qədər qalanları da aktivlərlə tam 
şəkildə təmin olunacaqdır. BMT 
İnkişaf Proqramının, eyni zamanda, 
Heydər Əliyev Fondunun Regional 
İnkişaf İctimai Birliyinin bu proqra-
ma qoşulması, əlavə 500 nəfərin 
aktivlərlə təmin olunması prosedu-
ru məhz bu iki layihə çərçivəsində 
icra olunur. Bu proqramın da 
genişləndirilməsinə, Dünya Bankı ilə 
danışıqların yekunlaşdırılmasına dair 
sizin tapşırıqlarınız olmuşdur. Biz 
artıq Dünya Bankı ilə ilkin müzakirəni 
yekunlaşdırmışıq”.

Ölkəmizdə özünüməşğulluq proq-
ramına cəlb edilən şəxslərin sayı artıq 
10 min 600 nəfərə çatır. Onlardan 
2345 nəfəri əlilliyi olan şəxslər, 1835 
nəfəri məcburi köçkünlər, 479 nəfəri 
ünvanlı sosial yardım alanlar, 257 
nəfəri şəhid ailəsi üzvləri, 133 nəfəri 
isə cəzaçəkmə müəssisəsindən azad 
edilənlərdir. Proqram iştirakçıların-
dan böyük əksəriyyəti artıq biznes 
planlarına uyğun mal və materiallar 
formasında aktivlərlə təmin edilib.

Özünüməşğulluq proqramının 
həyata keçirilməsi paytaxtda və 
bölgələrdə sakinlərin kasıblıqdan 
kiçik sahibkarlığa keçidinə kör-
püdür. Bu proqramın reallaşma-
sı ölkə vətəndaşlarının rifahının 
yüksəlməsinə, firavanlığına xidmət 
edir. Müşavirənin sonunda Prezident 
İlham Əliyev bu il də Azərbaycanın 
uğurla inkişaf edəcəyinə, 2020-ci ildə 
Azərbaycanın daha güclü dövlətə 
çevriləcəyinə əmin olduğunu bildirdi.

Arzu BAĞIROVA,
“Regional Hüquqi və İqtisadi 

Maarifləndirmə” İctimai  
Birliyinin sədri

2019-cu ilin yekunlarına həsr olunmuş müşavirədə dövlət başçımız 
ötən ilin uğurlarından danışarkən, sosial sahədə görülən işlərə 

də toxundu, qazanılan nailiyyətləri diqqətə çatdırdı. Büdcəyə proqnozdan 
əlavə daxil olan vəsaitlə çox geniş sosial paketin əhaliyə təqdim edilməsini 
vurğuladı. Bildirdi ki, həm müasir Azərbaycanın tarixində, həm də MDB 
məkanında bu dərəcədə böyük sosial paket bu günə qədər reallaşmamışdır. 
Prezident sovet vaxtından qalmış və bir növ dondurulmuş əmanətlərin də 
vətəndaşlara ən məqbul prinsip əsasında, ən məqbul əmsalla qaytarıldığını 
xatırlatdı və bu sahədə də MDB məkanında birinci olduğumuzu diqqətə 
çatdırdı. Dövlət başçısı dedi: “Keçən il aparılmış islahatlar nəticəsində biz 
əldə edilmiş əlavə gəlirləri, ilk növbədə, məhz sosial sahəyə yönəltdik. Mən 
keçən ilin əvvəlində bunu bəyan etmişdim. Demişdim ki, yığılacaq bütün 
əlavə vəsait sosial sahəyə yönəldiləcəkdir və bunu da etdik. Hər zaman 
olduğu kimi, sözümüzün üstündə dururuq”.

2019-cu ildə ölkəmizin  
beynəlxalq əlaqələri möhkəmlənib

Azərbaycanın beynəlxalq mövqeləri ilbəil 
möhkəmlənir. Aparıcı dünya dövlətləri, 
qonşu ölkələr, eləcə də nüfuzlu beynəlxalq 

təşkilatlarla əməkdaşlığımız genişlənir. Məhz bunun 
nəticəsidir ki, ölkəmiz uzun illərdir böyük beynəlxalq 
tədbirlərə evsahibliyi edir, ABŞ və Rusiya kimi 
dövlətlərin hərbi rəhbərlərinin görüşü Bakıda keçirilir. 
Bütün bunlar Azərbaycanın beynəlxalq nüfuzunun, 
dünyadakı mövqeyinin möhkəmləndiyini, çox etibarlı 
tərəfdaş kimi tanındığını göstərir. 

